
         Як дапамагчы дзіцяці пераадолець трывожнасць
          (выступленне да пасяджэння клуба маладой сям’і “Буслянка”)
Трывожнасць – схільнасць чалавека адчуваць трывогу, эмацыянальны стан, узнікаючы ў сітуацыях нявызначанай небяспекі, які праяўляецца ў чаканні неблаганадзейнага развіцця падзей. Такая трывожнасць адносіцца да ўласцівасці асобы чалавека. Акрамя асобаснай, існуе і сітуатыўная трывожнасць, выкліканая стрэсавай сітуацыяй (хваробай, стратай).  
Усё, што характэрна для трывожных дарослых, можна аднесці і да трывожных дзяцей. Звычайна гэта не вельмі ўпэўненыя ў сабе дзеці, з няўстойлівай самаацэнкай. Яны пастаянна адуваюць страх перад невядомым, што прыводзіць да таго, што яны рэдка праяўляюць ініцыятыву. Будучы паслухмянымі, яны стараюцца не звяртаць на сябе ўвагу, дакладна выконваць патрабаванні бацькоў і выхавальнікаў - не парушаюць дысцыпліну, убіраюць за сабой цацкі. Такіх дзяцей называюць сціплымі, сарамлівымі. Аднак іх акуратнасць, дысцыплінаванасць носяць абаронны характар – дзіця робіць усё дзеля таго, каб пазбегнуць няўдачы.
Трывожнасць у дзяцей – адна з асноўных праблем сучаснасці. Пры тым, што трывожнасці ўласцівы як хлопчыкі, так і дзяўчынкі, спецыялісты лічаць, што ў дашкольным узросце больш трывожнымі з’яўляюцца хлопчыкі, у падлеткавым узросце адбываецца павышэнне ўзроўню трывожнасці ў дзяўчынак.
Вядома, што перадумовай узнікнення трывожнасці з’яўляецца павышаная чуллівасць. Аднак не кожнае дзіця з павышанай чуллівасцю становіцца трывожным. Адной з прычын павышанага ўзроўню трывожнасці дашкольнікаў псіхолагі лічаць парушэнне дзіцяча-бацькоўскіх зносін. Празмерны клопат, дробязны кантроль, вялікая колькасць абмежаванняў і забарон – усё гэта характэрна для выхавання па тыпу гіперапекі. Некаторыя бацькі, імкнучыся зберагчы дзіця ад любых рэальных і ўяўных пагроз для жыцця і бяспекі, фарміруюць у яго тым самым адчуванне ўласнай бездапаможнасці перад небяспечнасцямі свету. Дзіця страчвае ўпэўненасць у сабе, яно баіцца негатыўнай ацэнкі, пачынае хвалявацца, што зробіць штосьці не так, іншымі словамі, адчувае трывогу, якая можа перарасці ў асобаснае ўтварэнне – трывожнасць.

Сярод спосабаў зносін бацькоў з дзіцем, якія могуць садзейнічаць развіццю трывожнай асобы, псіхолагі называюць завышаныя патрабаванні з боку бацькоў і выхавальнікаў, паколькі яны выклікаюць сітуацыю хранічнай непаспяховасці.

На ўзмацненне ў дзіцяці трывожнасці могуць уплываць частыя папрокі, выклікаючыя пачуццё віны (“ты так кепска сябе паводзіў, што мама захварэла”, “з-за тваіх паводзін мы з мамай часта сварымся”). У гэтым выпадку дзіця пастаянна баіцца аказацца вінаватым перад бацькамі.
Усё гэта ні ў якім разе не садзейнічае нармальнаму развіццю дзіцяці, рэалізацыі яго творчых здольнасцей і перашкаджае зносінам з дарослымі і равеснікамі.
Большасць бацькоў трывожных дзяцей не ўсведамляюць, як іх уласныя паводзіны ўплываюць на характар дзіцяці. Так, часам бацькі, даведаўшыся аб узнікненні ў дзіцяці страхаў, займаюць няправільную пазіцыю. Яны пачынаюць альбо ўгаворваць дзіця, каб яно не баялася, альбо высмейваць яго. І тое, і іншае можа толькі садзейнічаць узмацненню трывожнасці.
Правілы ўзаемадзеяння з дзецьмі
- Забяспечвайце рэальны поспех дзіцяці ў якой-небудзь дзейнасці (маляванні, гульні, дапамозе па дому). Дзіця трэба менш лаяць і больш хваліць, не параўноўваючы яго з іншымі, а толькі з ім самым, ацэньваючы паляпшэнне яго асабістых рэзультатаў (сёння намаляваў лепей, чым учора, хутчэй сабраў цацкі).
- Не рабіце дзіцяці заўвагі пры чужых людзях. Пастарайцеся не крычаць на дзіця, асабліва, калі яно не зрабіла нічога кепскага. Перастаньце гаварыць пры дзіцяці грубыя словы, нават калі яны здаюцца вам прыстойнымі.

- Нават у хвіліны свавольстваў дзіцяці памятайце, што перад Вамі ўсяго толькі дзіця, а не міжнародны тэрарыст.

- Не карміце дзіця сілай (наўрад ці яно памрэ галоднай смерцю, калі не з'есць кашу), улічвайце яго густ і слабасці.

- Навучыцеся часцей хваліць сваё дзіця. Абавязкова адзначайце нават самы маленькі поспех.
- Часам (нават без прычыны!) моцна абдымайце малое і цалуйце яго.

- На ноч замест крыкаў "Спаць!" прыдумайце разам з дзіцем казку (і лепш — з працягам, каб хапіла не на адзін вечар), дзе галоўным героем будзе дзіця.

- Разам з дзіцем малюйце фарбамі, а потым адкрывайце "карцінныя галерэі".

- Перастаньце адкупляцца дарагімі падарункамі — праводзьце з дзіцем больш часу.

- Навучыцеся цярпліва слухаць дзіця.

- Завядзіце спецыяльны сшытак, запісвайце ў яго смешныя гісторыі з жыцця дзіцяці, а таксама цікавыя словы, маленькія падзеі і вялікія адкрыцці.

- Перш чым сказаць "не", падумайце, можа, можна сказаць "так". Але ў любым выпадку трымайце слова і ніколі не давайце абяцанняў, якія немагчыма выканаць.

- Часам дазваляйце сабе пасваволіць і пагуляць з дзіцем на роўных.
- Не палохайце дзіця Бабай Ягой, чужым дзядзькам, міліцыяй і тым, што пойдзеце "да чужога дзіцяці".

- Старайцеся адказваць нават на самыя каверзныя пытанні малога.

- Не лічыце час, праведзены з дзіцем, як час, згублены для сябе.
- Звяртайце ўвагу на атмасферу дома. Цёплыя эмацыянальныя зносіны садзейнічаюць паніжэнню агульнай трывожнасці дзіцяці.
- Перастаньце адчуваць віну перад дзіцем — лепш выпраўце недапрацоўкі і не пакутуйце ад сваёй недасканаласці.

